
ЗАХИДАЛ 10

	 

	ЭРТНИЙ ЭНЭТХЭГИЙН ТОСГОН˗УЛС

	 

	1931 оны нэгдүгээр сарын 15

	 

	Бид хоёр өнгөрсөн үеийн түүхийн талаар ярьж эхэлсэн тоймоо яаж цааш нь ахиулъя даа байз? Би яаж ийгээд л ярих гэсэн гол зүйлээсээ хазайгаад явчих юм. Сүүлийн удаа бичсэн захидалдаа гол зүйлээ тайлбарлан ярьж эхлэх гэж байснаа бас л хазайн Энэтхэгийн хэлний талаар яриа руу орчихсон. 

	Одоо Эртний Энэтхэг орны тухай яриандаа эргэж оръё. Өнөөдрийн Афганистан тэр үед мөн түүнээс хойш ч удаан хугацаанд Энэтхэгийн бүрэлдэхүүн хэсэг байсныг чи мэднэ. Баруун˗Хойд Энэтхэгийг Гандхара хэмээн нэрлэж байжээ. Бүх умард нутаг даяар Инд ба Ганга мөрний хөвөөгөөр аричуудын том сууринууд байрласан байдаг байв. Аричуудын тэдгээр шилжин суурьшигчид барилгын ажилд сайн байсан нь магад. Яагаад гэвэл бүр тэр үед том хотуудтай болсон байсан Перс ба Месопотамын аричуудын сууринаас ирсэн хүн тэдний дотор олон байсан байх ёстой. Аричуудын сууринууд их ойгоор тусгаарлагдсан байсан ба ялангуяа Умард ба Өмнөд Энэтхэгийг их ой тусгаарласан байв. Өмнөд нутагт очиж суурьшихын тулд тэр ойг нэвтрэн очсон аричууд тийм ч олонгүй байсан нь магад. Тэглээ ч гэсэн эрэл хайгуул хийх, худалдаа хийх буюу арийн соёлыг өмнөд нутагт дэлгэрүүлэх зорилгоор ганц нэгээрээ нэвтрэн очиж байсан хүн цөөнгүй байсан биз. Арийн шашин ба соёлын тухай мэдээг Деканд хүргэж өмнө зүг очсон анхны ари хүн бол Агасти цэцэн байсныг бид эртний уламжлалаар мэдэх билээ. 

	Энэтхэг ба бусад орны хооронд худалдаа хийх явдал үлэмж хөгжсөн байв. Өмнөд нутгийн чинжүү, алт, сувд тэнгисийн тэртээх орнуудын худалдаачдын анхаарлыг их татдаг байлаа. Бас цагаан будаа ч гаргадаг байсан байж болох юм. Вавилоны эртний орд харшаас Малабарын ум хар мод олдсон байв. 

	Аричууд яваандаа Энэтхэгт өөрсдийн тосгоны системийг нэвтрүүлэх болжээ. Тэр бол хуучны дравидуудын тосгон шинэ аричуудын үзэл санаа нийлэн хосолсон нь байв. Тэдгээр тосгон бараг биеэ даасан байдалтай, өөрсдөө сонгосон тосгоны захиргаагаар (панчаят) удирдуулдаг байв. Хэд хэдэн тосгон буюу жижиг хотуудыг раджи (ноён˗ред. ) хэмээх тусгай удирдагч нэгтгэн захирдаг байсан ба удирдагчаа зарим тохиолдолд сонгодог, заримдаа үе залгамжлан захирдаг байв. Нийтийн аж байдалд зориулсан зам барих, зайгуул өтгөсийн сууц, усжуулах суваг болон тийм маягийн нийгмийн ашиглалтын байгууламж барьж байгуулах үүднээс янз бүрийн тосгод хоорондоо хоршин ажилладаг байжээ. Удирдагч нь хэдийгээр улсын гол эрх мэдлийн хүн байсан боловч санасан бүхнээ хийж чаддаггүй байлаа. Удирдагч нь өөрөө аричуудын хууль, заншилд хатуу захирагддаг байсан ба түүнийг ард түмэн тушаалаас нь огцруулж, шийтгэж болдог байв. Өмнөх захидлууддаа миний бичсэн шиг «төр улс гэдэг бол би» гэсэн тийм ёс журам тэнд байсангүй. Тийнхүү аричуудын сууринуудад өвөрмөц маягийн ардчилал ноёрхож байсан ба өөрөөр хэлбэл арийн сууриныхан тодорхой хэмжээгээр засгийн газартаа хяналт тавьж чаддаг байв. 

	Тэдгээр энэтхэг˗аричуудыг грек˗аричуудтай зэрэгцүүлээд үз л дээ. Тэдний хооронд олон зүйлийн ялгаатай тал байсан боловч мөн олон талаараа нийтлэг шинжтэй байсан юм. Аль алинд нь өвөрмөц маягийн ардчилал тогтсон байв. Тэгэхдээ уг ардчилал нь гол төлөв зөвхөн аричуудын дотор л дэлгэрсэн байсныг бид мартаж болохгүй. Тэдний боолчууд буюу доод язгууртан (каст) гэж тэд үздэг байсан хүмүүс тэрхүү ардчилал ба эрх чөлөөг эдэлдэггүй байв. Бидний мэдэх тоо томшгүй олон салбар бүлгүүд бүхий тийм кастын журам (зэрэг дэвийн ялгавар˗ред. ) тэр үед байсангүй. Тэр үед энэтхэг аричуудын нийгэм дөрвөн хэсэг буюу кастад хуваагддаг байв. Үүнд: бярман буюу эрдэм номын хүн, мэргэд бөө удган, кшатри буюу эрх баригчид, вайши буюу худалдаачид хийгээд худалдаа наймаа эрхэлдэг хүмүүс, шудра буюу ажилтан гэж байв. Энэ бол эрхэлсэн ажлаар нь үндэслэн хуваасан хуваарь байлаа. Кастын журмын үндэс нь аричууд эзлэн авсан арьстантайгаа хутгалдахыг хүсэхгүй байсантай ч холбоотой байсан байж болох юм. Аричууд бардам дээгүүр зантай, бусад бүх арьстныг үл тоомсорлон үздэг, тэдэнтэй нийлж хутгалдахыг хүсдэггүй байв. «Каст» гэдэг үг бол самгардиар варна буюу өнгө гэсэн утгатай юм. Энэ бол бас Энэтхэгийн уугуул нутгийн хүмүүсийг бодвол шилжин ирж суурьшсан аричууд цагаавтар арьстай байсныг харуулж буй хэрэг юм. 

	Ийнхүү аричууд нэг талаар хөдөлмөрчдийн ангийг эрхэндээ атган, өөрсдийн ардчилалд тэднийг хамруулдаггүй байсан ба нөгөө талаар өөрсдөдөө ихээхэн эрх чөлөө эдлүүлдэг байсныг бид анхаарч авах нь чухал юм. Тэд өөрсдийнхөө хаадыг тэнэг мулгуу явдал үйлдэхийг хүлцэн тэвчдэггүй байсан ба хэрэв ямар нэгэн эрх баригч хүн муу явдал үйлдвэл засгийн эрхээс зайлуулдаг байжээ. Эрхтэн дархтан хүмүүс хаан болдог боловч дайны үед буюу хүнд хэцүү үед хэрэв авьяас чадвартай л бол хамгийн доод ангийн төлөөлөгч буюу шудра ч хаан болж болдог байв. Хожим нь аричууд бууран доройтож кастын систем нь уян хатан чанараа алдсан байна. Ангийн задралт хүчтэй болсон нь улс орныг сулруулж уналтад хүргэв. Аричууд бас эртний эрх чөлөөг сүслэн дагахаа ч мартжээ. Гэтэл урьд цагт аричууд хэзээ ч боол болохгүй, ари гэдэг нэрээ гутаасанд орвол үхсэн нь дээр гэж үздэг байсан хэмээн ярьдаг байжээ. 

	Аричуудын хот, тосгон, суурин маш эмх цэгцтэй байдаг байв. Түүнийг тодорхой төлөвлөгөөтэйгөөр барьж байгуулдаг байлаа. Үүнд геометрийг их хэрэглэдэг байсныг хэлэхэд чамд сонин байх биз. Түүгээр ч барахгүй тэр үед ведийн шашны дуганд хүртэл геометрийн дүрсийг хэрэглэж байжээ. Одоо ч гэсэн хиндү нарын байшинд янз бүрийн сууц барихад зарим тийм хэлбэрийг ашигласан байдаг. Хот, байшин барихтай геометр нягт холбоотой байв. Тэр үед гаднаас довтлох аюулд ямагт өртдөг байсан тул эртний аричуудын тосгон эхний үед өвөрмөц маягийн бэхэлсэн лагерь маягтай байдаг байв. Дайсны довтлох аюул арилсан үед ч тосгоноо тийм төлөвлөгөөгөөр барьдаг байв. Тосгон нь дөрвөн том, дөрвөн жижиг хаалга бүхий эргэн тойрон битүү хэрмэн ханатай тэгш өнцөгт гурвалжны хэлбэртэй байв. Доторх байшин, гудамжийг онцгой нарийн дэг журамтай барьдаг байв. Тосгоны төвд ахмадууд цугларан хуралддаг тосгоны захиргааны байшин байна. Жижиг тосгонуудад бол тосгоны захиргааны байшингийн оронд ерийн нэг том мод тавьсан байдаг ажээ. Тосгоны чөлөөт оршин суугчид жил бүр хуран цугларч тосгоныхоо захиргааг сонгодог байжээ. 

	Эрдэмтэн хүмүүс нь ерийн байдлаар аж төрөх буюу зэлүүд газар ажиллаж амьдрахын тулд хот буюу тосгоныхоо ойролцоо ойд очиж суудаг заншилтай байв. Тийнхүү тэднийг тойрон сурагчид цугларч аажмаар шинэ сууринууд бий болж багш нар нь сурагчидтайгаа хамтран тэнд амьдардаг байв. Тэдгээр сууринуудыг их сургуулиуд гэж үзэж ч болох билээ. Тэнд гоё сайхан барилга байшин байгаагүй ч гэсэн мэдлэг эзэмшихийг эрмэлзсэн хүн алс хол нутгаас ч эрдэмтэд цугларсан тэр газарт хүрэлцэн очдог байжээ. 

	Ананд Бхаваны эсрэг талд Бхаравадж Ашрам байдгийг чи сайн мэднэ. Эрт үед “Рамаяна” Бхараважийг маш их эрдэмтэй хүн гэж үзэж байсныг чи бас мэддэг ч байж болох юм. Рамачандра хөөгдөх өдрөө түүн дээр очиж байсан гэдэг домог яриа байдаг. Олон мянган оюутан, эрдэмтэд түүнтэй хамт амьдран суудаг байсан ч гэж ярьдаг. Тэнд Бхараважийн удирдсан жинхэнэ их сургууль лав байсан байж таарна. 

	Тэр үед Ашрам Ганга мөрний эрэг дээр байсан юм. Одоо энэ мөрөн түүнээс бараг нэг миль төдий зайтай байгаа болохоор Ашрам тэнд байсан нь үнэн байх. Манай цэцэрлэгийн хөрс маш элсэрхэг байгаагаас үзвэл эрт үед тэр нь Ганга мөрний ёроол байсан байж ч болох билээ. 

	Эрт тэр цаг бол Энэтхэгийн аричуудын их хүчирхэг байсан үе нь юм. Харамсалтай нь бид тэр үеийн түүхийг мэдэхгүй бөгөөд бидний мэдэж байгаа баримтууд бол түүхийн ном зохиолоос олж авсан зүйл биш. Тэр үеийн хаант улс, бүгд найрамдах улсуудын дотроос нэрлэвэл: Өмнөд Бихард Магадха, Умард Бихард Видеха, Каши буюу Бенарес, Айодхья нийслэлтэй Кошала (одоогийн Файзабад) мөн Ганга ба Жамнагийн хооронд Панчала гэж байжээ. Панчалын улсын хоёр гол хот нь Матхура, Каньякубжа гэж байжээ. Одоо хүртэл байгаа тэр хоёр хот түүхэн хөгжлийнхөө хожмын үед ч алдар цуутай хэвээр байлаа. Каньякубжа нь Канпурын ойролцоо байдаг Канауж гэдэг хот юм. Одоо Гвалиурын вант улсад байдаг Уджайн гэдэг жижиг хот ч мөн эрт дээр үед оршин байжээ. 

	Вайшали хот Паталипутра буюу Патнын ойролцоо байв. Тэр бол Эртний Энэтхэгийн түүхэнд нэрд гарсан личчхавуудын аймгийн нийслэл хот байжээ. Тэр нь бүгд найрамдах улс байсан ба наяк хэмээн нэрлэдэг сонгогдсон ерөнхийлөгчөөр толгойлуулсан нэр хүндтэй иргэдийн хурал улсын эрхийг барьдаг байв. 

	Хойш хойшдоо том том хот, нийслэлүүд хөгжин гарч ирж байв. Худалдаа хөгжиж, урлаг, гар үйлдвэр, гар урлал цэцэглэн мандаж байжээ. Хотууд нь худалдааны том төвүүд болон хувирч байв. Эрдэмтэн багш нар нь сурагчидтайгаа хамт амьдран суудаг байсан ой доторх Ашрамууд нь мөн л их сургуулийн том хотууд болон өссөн байна. Эрдмийн тэр төвүүдэд тэр үед байсан бүх төрлийн хичээл заадаг байжээ. Багш нар нь цэргийн урлаг ч заадаг байлаа «Махабхаратад» пандавуудын их багш нь Дроначарья байсныг чи магад санаж байгаа байх, тэр багш бусад хичээлээс гадна байлдах урлагийг хүртэл тэдэнд зааж байсан ажээ. 

	
“Жавахарлал Неру : Ертөнцийн түүхийг сөхөн үзвэл I” номын ГАРЧИГ 

	 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

